
Doevenmelken 
Jan Berendsen 

 

. 

rogger kon i-j, ik praot dan van 1950, van ons huus - dat op de hoek van 

den Delweg en de Hofstraot ston - langs ’t huusken van Wikke Berendsen 

op de Polse Möl en ’t huusken van Gert van de Pavert kieken. De Delweg 

was toen ’n karrespoor met ‘n smal fietspad derlangs. De Delweg en het verlengde dervan 

wed ook wel ’t Hondepad genuumd. Onze directe buren wazzen Gruson, Verheij, de winkel 

en bakkeri-j van mien vader en - aan de aoverkant van de Delweg - Wopereis met zien 

smederi-j en langs de Delweg Wieke Berendsen met zien grote gezin. Mien vader en mien 

moeder hadden een kräöjenierswinkel en een bakkeri-j, doornaos vekochten ze  vrogger ook 

nog peteraolie.  Ook wonen der nog opa en oma en twee ongetrouwde ooms bi-j ons in, 

ome Frans en ome Hendrik, en dan ons gezin, maor ik was enigs kind dus veur Ulfse 

begrippen ’n klein gezin. Hendrik was ’t den doeven had, wi-j hadden hier achter ’n schuur en 

baovenin had hi-j de doeven zitten. I-j mossen dan met zo’n trap naor baoven toe. 

 

 

Foto De winkel van Berendsen met aan de achterkant(niet zichtbaar de doevenzolder) 

 

Toen  de doevenhobby van ome Hendrik deur ‘t snelle fokken van de doeven uit de hand 

dreigen te lopen en doordeur te duur zol wodden, het mien oma op ‘n keer alle eieren uut ’t 

doevenhok gehaald  en onder in de kökken gekaokt en doornao weer terug gelegd. Nao ‘n 

tiedjen dach ome Hendrik dat ’t toch wel lang duren dat de eieren uut zollen kommen. De 21 

dagen  wazzen al lang veurbi-j en nog gin één ei was, op ’t moment dat ’t jong uit ’t ei kump, 

aangetik. Toen het ome Hendrik  zelf ’n ei aangetik en ging met ’n sneltreinvaart naor zien 

moeder en zei tegen heur: “mo’j kieken , den doef het zo hard gebruujd dat ’t ei gekaokt is”. 

 

Bi-j ons in de buurt hadden mien oom Hendrik, Gruson en Wopereis doeven. Ik was toen nog 

erg jong en as dan de doeven binnen mosten kommen, ging ik met mien oom ‘s 

zondagsmarges de doeven oppassen, zo as zi-j dat numen. ‘t Ging zo; wij gingen eers ‘s 

marges um half ach naor de kerk en doornao, kwart aover ach of half negen - as tenminste ’n 

vlotte pastoor de mis dei - snel naor huus um naor de radio te luusteren want nao ’t ni-js 

kwammen de doevenberichten, dan kreggen wi-j de juuste tied deur wanneer de doeven 

gelost wazzen, bi-jvoorbeeld van Bordeau en dan konnen wi-j uutraekenen aan de hand van 

de afstand en de windrichting wanneer ze in Ulf zollen zun. At ’t zowied was gingen wi-j 

buten staon kieken of der al wat binnen kwammen. Alle doevenholders in onze buurt 

stonnen dan bi-jmeka gespannen te wachten op de eerste doeven. Veural Gruson, at den in 

de wiedte iets zag dan schreeuwen hi-j: “Hendrik door kump dereen”. Maor Gruson kon dat 

niet goed zien want ’t was maor ’n stipken, effen later was ‘t ’n kraej en dan zei e: “Oh nee, 

Hendrik den is veur de pastoor”, want de kraejen zaten altied bi-j de kerk. Veur de 

wedstrijdvlucht wedden de doeven ingekörft dat gebeuren bi-j Café Gerritschen. Veurdat de 

doeven in de körf gingen kreggen ze ’n  rubberen ring um  ‘n peutjen  met ’n nummer. Veur 

dat ringen van de doeven hadden ze ’n apparaat  dat met de elleboog bediend wed. Deur ’n 

handel omlaeg te drukken spreiden zich drie vingers woorum ’n doevenring geschaoven was, 

op die manier kon de inkörver makkelek  de ring om ’t peutje van de doef kriegen.  

 

 

Op de foto: Anna Le Comte -Wolters steet op 't punt um de doeven bij Cafe Gerritschen te 

laoten inkörven en in heur hand de doevenklok . 

Doornao mossen i-j ’n formulier invullen met naam en nummer. A’j ‘n goeie doef  had ko’j 

wedden (poulen). ‘n Stuver, dubbeltjen, kwartjen of twee kwartjes. I-j kreggen dan bi-j winst 

de inzet  vief keer uutbetaald. ’t Inkörven zelf kosten ’n dubbeltjen per doef. A’j bekiek dat in 

1950 ’t loon van ’n huttekeerl ongeveer tachtig cent per uur was, was ’t toch ‘n dure hobby. 

Maor der wazzen ook wedstrijden door ko’j ’n fiets winnen, dan kon i-j vieftig cent  extra 

poulen en ko’j der één aanwiezen, den dei dan met um de fiets maor i-j konnen ook meer 

doeven laoten metdoen um de fiets, maor dat was veur de meesten völs te duur. Van dat 

inzetgeld wed deur de vereniging dan de fiets gekocht. Umdat mien oom ’n doevenklok had 

mos den de aovend veur de vlucht naor Gerritschen met alle klokkenbezitters um de klok te 

laoten afslaon. Dat wil zeggen; dat ze allemaol  liek gezet  wedden (dezelfde tied aangaven),   

Der wazzen in onze buurt  maor drie mensen die ’n klok hadden: Pietje Aalders, Willem 

Jansen en mien ome Hendrik, In zo’n klok zat ’n rol van papier en as der dan ’n buisje met 

doorin de ring van de doef in de klok gestopt wed  moest der ’n knop umgedraejd wodden 

woordeur  de  tied  op’t buisje gedrukt wed. Dus elke keer as der ’n buisje in de klok wed 

gedaon  wed de juuste tied in het buisje geslagen. 

 

 

Foto : 't Inwendige van 'n doevenklok met dudelijk de vakskes waor de buisjes met de 

doevenring nao 't inklokken invallen en de aankomst tied in gestempeld wördt 

Op’t moment dat  de meeste doeven binnen wazzen wedden ’s aoves  de klokken naor café 

Gerritschen gebracht um te wodden uutgelaezen. Door wedden dan de ringnummers met de 

tied van aankoms nauwkeurig genoteerd. ’t Systeem was zo dat der niet met gerommeld kon 

wodden. Maor ’t spannens was toch ’t moment wanneer de doeven binnenkwammen. 

 

Zoas ik al vetellen ko’j van ons huus, ’t huus van Gert van de Pavert zien  en door wonen 

Antoon ‘n zoon van Gert van de Pavert en den had ook doeven die met de wedvluchten met 

deien. Op ’n mooie zondag toen der weer ’n wedvlucht was  konnen  wi-j vanuut ons huus 

ook ’t doevenhok van Antoon van de Pavert in de gaten hollen. Antoon had ’n assistent of ’n 

hulpje, ‘n jong van Kralleman den ’n endjen wiejerop wonen hielp Antoon as der ’n doef 

binnenkwam de ring zo snel meugelek naor ome Hendrik  zien doevenklok  te brengen. Toen 

zaggen wi-j op ’n afstand dat Antoon ’n hele vrogge doef binnen had  en der wed heel snel 

de ring van heur peutje gehaald en aan ’t jong van Kralleman gegeven den de ring in zien 

mond  stoppen um zo snel meugelek te können fietsen. In ’t Hondepad woor hi-j aover mos 

fietsen wazzen nog al wat gaet en bulten en doorum  had hi-j beide handen aan ’t stuur 

neudig, Wi-j zaggen ‘m bi-j Wiekering al aankommen, hi-j had der ’n enorme vaart in en wi-j 

passen ‘m hier op, en jao heur door kwam e aanstoeven maor  bi-j Sessink liep bi-j ‘m  de 

ketting van de fiets woordeur hi-j niet meer kon remmen. Hi-j probieren nog met de vuut te 

stoppen maor deur de de hoge snelheid sloeg hi-j um en knallen hi-j met ’n klap tegen onze 

peerdestal, boem en door lag hi-j. Hi-j had ’t hele veurwiel in de krul liggen en door lag hi-j 

te spattelen. Gruson kwam met de hoed op aanrennen en beuren ‘t jong op en zei tegen ‘m: 

“geef mien den ring , geef den ring gauw”. Woorop de jong benauwd zei: “Ik heb ‘m deur 

geslik”. Toen mieken de umstanders der maor ’n sport van  en hemmen ze ‘m  op de plee 

gezet en zeien tegen ‘m: “Druk dan, druk dan”. ‘t Jong had ’t spaans benauwd , zien fiets 

vespöld en de ring kwiet. Met doeven  oppassen was der altied  lol en spanning veural at ’t 

um ’n fiets ging,  Wi-j  konnen meka niet bellen zoas now. Niemand had  een tillefoon, 

doorum hiel iedereen, iedereen in de gaten want as ze wat zagen , zoas die van Pietje Aalders 

en de jonges van Te Pas en Willem Jansen,  dan kwammen ze allemaol met de fiets hierhen 

um te kieken hoe dat gegaon had en op die manier kwam ’t hele spul bi-j meka en dan was ’t 

beregezellig. Der wazen vescheidene doevenmelkers  met goeie doeven in Ulf maor mien 

oom Hendrik den had ook goeie doeven en won ook wel ’s wat.  

Foto: Jan Le Comte  was ook een van de betere doevenmelkers in Ulft 

 

Maor i-j konnen de pech hemmen dat ’n goeie doef örges tegenop vlaog of deur ’n sperwer 

gepak wier, of ’n onweersbuj, of de doeven vlaogen met een hele groep op en vlaogen 

deurum te wied  en dan kwammen ze van de andere kant en dan vespöllen ze völ tied en ook 

de pries.  

Der wazzen der ook wel ’s wat die ’t hok niet meer in wollen. Dat was ’n keer met een vlucht 

vanaf  Parkinson in Engeland. ’t Gebeuren bi-j onze aoverbuurman Gert Wopereis. De doeven 

wieren op ’n deurdewaekse dag, midden in de waek dus, in Engeland gelost. Gert had maor 

’n paar doeven met laoten doen want ’t risico dat ze niet meer terug zollen kommen was erg 

groot. Ook zol ’t lang duren veurdat ze weer terug zollen zun en misschien mossen ze 

onderweg nog wel örges aovernachten. Groot was zien vebazing dat  hi-j  op den middag  

vlak tegen de aovend een doef van ‘m bi-j zien buurman op ’t dak zag zitten. Vegelekken met 

de andere doeven was den van Gert hatstikken vrog. Gert kon fluiten en rammelen met de 

zaodbus  wat e wol. ’t Bees was  zo muuj dat hi-j- gin honger meer had, maor nao ’n hötje  

vlaog hi-j naor ’t huus van Goting woornao Gert nao zien eigen doevenhok ging baoven de 

smederi-j en door weer rammelen met de voerbus en fluiten, maor niks lukken ‘m ’t bees 

naor binnen te kriegen. Maor op lets was Gert ’t zat en hi-j zei dat e op den doef goed 

gepould had, en a’k um laot zitten dan he’k helemaol niks. Hi-j pakken ’n windbuks den hi-j 

in de hoek had staon en schaot ‘m van ’t dak af want  aan ’t bees he’k toch niks meer. Op die 

manier kwam Gert aan zien  ring maor of hi-i ’n pries gewonnen het wet ik niet meer. 

 

  De moderne doeventil van Toon Roes  met een geringde doef  waareen chip 

inzit die electronisch geregistreerd wördt bij binnenkomst  

Jan Berendsen 

 

  

 

Bewerking: D’eigenspraok. Werkgroep dialek 


